
Fjalë drejtuar grave
(5:22–24)

N dodhi në Angli një herë një ngjarje e
pazakontë. Një çift vendosën të ndahen
gjatë ceremonisë së martesës. Një debat i

furishëm u hap kur nusja e pa dhëndërin të fliste me
një ish të dashurën e tij dhe martesa mbaroi para se
të fillonte. Kam njohur njerëz martesa e të cilëve
nuk ka zgjatur shumë, por por kjo ishte e para që
kisha dëgjuar ndonjëherë të mbaronte gjatë dasmës.

Perëndia do që martesa të zgjasë për të gjithë
jetën. Ai mund të na tregojë se si ndodh kjo në qoftë
se çifti do t’ia kushtojë veten planit të Tij. Pjesa e
fundit e kapitullit 5 të Efesianëve na tregon një
pjesë të planit të Tij. Ajo na jep udhëzime se si të
mbahet një martesë në mënyrën që Perëndia do. Në
të vërtetë, në qoftë se burrat dhe gratë do të vënë në
praktikë atë që tha Pali, atëherë ndarja do të jetë
jashtë mode. Pali filloi me disa fjalë për gratë:

Ju, gratë, nënshtrojuni burrave tuaj porsi Zotit,
sepse burri është kreu i gruas, sikurse edhe Krishti
është kreu i kishës, dhe ai vetë është Shpëtimtari i
trupit. Ashtu si kisha i është nënshtruar Krishtit,
kështu gratë duhet t’i nënshtrohen burrave të tyre në
çdo gjë (5:22–24).

Pali shpjegoi se përgjegjësia e gruas ndaj burrit
është nënshtrim ndaj kryesisë së tij. Gruaja nuk
duhet të kërkojë që të bëhet si thotë ajo. Nuk është
detyra e saj që të kontrollojë jetën e çiftit. Plani i
Perëndisë kërkon që gruaja të jetë nën kryesinë e
burrit të saj me dëshirë. Kur e bën këtë, ajo nderon
Krishtin.

Burrat kanë përgjegjësitë (detyrat) e tyre në
planin e Perëndisë për familjen. Në të vërtetë, Pali
kishte për t’u thënë burrave dyfishin e atyre që u tha
grave. Në qoftë se burrat e gratë do të ndiqnin me
seriozitet planin e Perëndisë, atëherë avokatët do të
detyroheshin të gjenin mënyra të tjera për të fituar
para. Le ta shikojmë më në hollësi planin e Perëndisë.
Në këtë mësim do të shikojmë planin e Perëndisë
për gratë. Në mësimin “Fjalë drejtuar burrave”, do
të shikojmë planin e Perëndisë për burrat.

THIRRJA PËR NËNSHTRIM
Pali dha udhëzime të thjeshta për gratë: «Ju,

gratë, nënshtrohuni burrave tuaj porsi Zotit.» Nuk
ka asgjë të fshehur. Kjo është e vërteta e thjeshtë.
Në një epokë ku theksohen të drejtat vetjake,
«përkatësia vetëm ndaj vetes» dhe çlirimi i gruas,
thirrja për nënshtrim nuk tërheq shumë gra. Kerol
Meiholl e shpreh këtë në librin e saj «Martesa
kërkon më shumë se dashuri»:

Nënshtrim! Sa e urreja këtë fjalë. Kur më vinte
në mendje, gjithë ç’ka përfytyroja ishte një askush,
një asgjë që i ngjante një gruaje që thotë vetëm «po».
Nuk doja të isha vetëm shembëllimi i një tjetri.

Megjithatë ja ku ndesha me urdhërin aspak ab-
surd të Perëndisë: «Ju, gratë, nënshtrohuni burrave
tuaj porsi Zotit» (Efesianëve 5:22). Kisha bërë debat
me Perëndinë dhe me të gjithë të tjerët se ky varg
nuk donte të thoshte atë që dukej në sipërfaqe, se ky
varg ishte me siguri një pohim që ishte i vlefshëm
vetëm për kohët e atëhershme, kur u shkrua Bibla.
Pastaj synoja ta ndryshoja vargun në këtë mënyrë:
«Ju, gratë, nënshtrohuni burrave tuaj porsi Zotit,

KUR ATA SILLEN SI ZOTI VETË» Por e dija se vargu nuk
kishte këtë kuptim.

Ndërsa lexoja Biblën në vitin e pestë të martesës
sonë, m’u desh të arrija në përfundimin se ky varg
donte të thoshte që unë duhet t’i nënshtrohem Xhekut
në të njëjtën mënyrë të lirë e «pa ngurrim» me të
cilën doja t’i nënshtrohesha Jezu Krishtit.

Deri në atë moment mendoja se martesa ishte një
marrëveshje, sipas të cilës secili jepte 50%, dhe në
qoftë se Xheku do të më jepte 50% e tij, unë do ta
jepja pjesën time. Megjithatë, dukej se shpesh
ziheshim se radha e kujt ishte për të dhënë atë 50%?
M'u desh të mësoja akoma se një martesë e lumtur
sipas Biblës është ajo në të cilën secili bashkëshort
është i gatshëm të japë 100%.

Perëndia u bën thirrje grave të nënshtrohen.
Perëndia do që gratë të kryesohen nga burrat e tyre.
Në këtë mënyrë ato tregojnë nderim ndaj Krishtit
dhe besim në planin e Tij. Një grua që nuk i
nënshtrohet burrit të saj nuk mund të thuhet se i
beson Zotit.

Ju, gra, a jeni të nënshtruara ndaj burrave tuaj?
Përpiquni ta shikoni martesën tuaj me syrin e një
tjetri. Shikojeni me po atë sy që e shikojnë dhe
fëmijët tuaj. A bëni shpesh debate? A karakterizohen
bisedat tuaja nga ankesat, fajësimet apo ngacmimet
e vazhdueshme? A e ngrini burrin tuaj moralisht
apo e dekurajoni? A kërkoni që të drejtoni çdo gjë
apo e lini atë të drejtojë? A e miraton Jezusi mënyrën
se si po e ndiqni kryesinë e burrit tuaj?

ARSYEJA PËR T’U NËNSHTRUAR
Vini re arsyen që Pali dha për gratë që t’u

nënshtrohen burrave të tyre: «Sepse burri është
kreu i gruas, sikurse edhe Krishti është kreu i
kishës» (5:23a). Kjo arsye lidhet me planin e
Perëndisë që burri të jetë kreu i familjes. Perëndia
do që roli i burrit në shtëpi të jetë ai i të kryesuarit.
Kjo nuk ka të bëjë me zakone shoqërore apo tradita
kulturore.

Fjala «krye» i referohet një drejtuesi. Ajo ka të
bëjë me autoritetin apo me drejtimin. Ajo nuk i
referohet një diktatori apo tirani që i përdor të tjerët
në mënyrë që të përfitojë prej tyre. Përkundrazi, kjo
fjalë i referohet dikujt që merr përsipër përgjegjësi
në një mënyrë që tregon shqetësim e interesim. Ajo
i referohet një njeriu që i drejton të tjerët për të
mirën e tyre. Mënyra se si ai drejton është mënyra
më e mirë e mundshme për ata që janë nën
mbikëqyrjen e tij.

Përfytyroni sikur parlamenti të miratonte një
ligj sipas të cilit çdo pjesëtar i familjes mund të

merrte vendimet që donte pa pyetur për të tjerët.
Ky ligj do t’i hiqte burrit rolin e tij tradicional të
drejtimit. Çdo pjesëtar i familjes do të çlirohej
nga kryesimi i babait apo i bashkëshortit. A do të
ishte i suksesshëm zbatimi i këtij ligji? A do të
mund të funksiononte një familje pa kryesimin e
burrit?

Po sikur bashkia e qytetit të miratonte një ligj që
thoshte se policia rrugore nuk do të kishte më të
drejtë t’u thoshte njerëzve si të drejtojnë makinat?
Imagjinoni sikur qytetarët të lejoheshin t’i ngisnin
makinat si të donin. Imagjinoni sikur dikush të fikte
të gjithë semaforët dhe të hiqte të gjitha tabelat që
tregojnë kufizim shpejtësie. A do të funksiononte
kjo? Jo, do të shkaktonte rrëmujë dhe probleme. A
do të donit t’i jepnit makinës në një qytet të tillë?

Kemi nevojë për drejtim e kryesi në shoqëri,
kishë dhe familje. Në shtëpi, Perëndia ia ka dhënë
rolin e kryesuesit burrit. Ju, gra, mbani mend se:

1. Nënshtrim nuk do të thotë inferioritet. Si
meshkujt edhe femrat janë krijuar sipas shembëll-
tyrës së Perëndisë. Ata janë njësoj të vlefshëm para
Perëndisë (Galatasve 3:28).

2. Nënshtrimi është i nevojshëm për një grua
që ajo të arrijë gëzim të plotë në jetën dhe martesën
e saj. Vetëm kur i nënshtrohet plotësisht Krishtit
dhe vullnetit të Tij për jetën e saj, një grua mund të
njohë gëzimin e vërtetë.

3. Në qoftë se një grua nuk nënshtrohet, atëherë
kjo bën që burri të marrë një rol të cilin Perëndia
nuk i ka dhënë. Kjo mund të bëjë që ai të luftojë për
të pasur kontroll dhe për t’u bërë diktator, ose mund
të bëjë që ai t’i nënshtrohet gruas në shtëpinë e tij.

4. Nënshtrim nuk do të thotë bindje qorrazi.
Asnjë burrë nuk ka të drejtë ta bëjë gruan që të
pranojë abuzime apo veprime që janë në kundërshtim
me vullnetin e Perëndisë.

5. Nënshtrim nuk do të thotë se gruaja nuk
mund të marrë pjesë në marrjen e vendimeve në
familje apo në disiplinimin e fëmijëve. Burrit nuk i
hiqet e drejta e kryesuesit sikur të ulet me gruan e tij
dhe me maturi të diskutojnë një vendim që ka të bëjë
me familjen. Ata duhet të jenë në gjendje që të
arrijnë në një vendim të përbashkët. Në qoftë se nuk
arrihet kjo, atëherë gruaja duhet t’i besojë drejtimit
të burrit të saj.

KONKLUZION
Në qoftë se Perëndia nuk kishte si qëllim që të

theksonte nevojën e grave për të ndjekur drejtimin
e burrave të tyre, mendoj se Pali nuk do ta kishte
krahasuar atë me Krishtin dhe kishën e Tij. Pali po
fliste për një marrëdhënie jetësore mes burrit dhe
gruas. Perëndia na tregon se gjatë jetës së tyre së
bashku, një burrë dhe një grua paraqesin jetën e
Krishtit dhe të kishës së Tij. Ju, gra, keni mundësinë
t’i tregoni botës, veçanërisht fëmijëve dhe nipave
tuaj, një fotografi dashurie dhe nënshtrimi midis
jush dhe burrave tuaj që i ndihmon ata të kuptojnë
marrëdhënien midis Krishtit dhe kishës së Tij. Ajo
çfarë shohin te ju mund t’i bëjë të kenë dëshirë t’i
përkasin Krishtit.

Më poshtë jepen tre sugjerime për gratë:
Së pari, kërkojini Perëndisë që t’ju tregojë se sa

mirë po u nënshroheni burrave tuaj.
Së dyti, shikoni për të gjetur mundësitë që i

lejojnë burrit tuaj të realizojë rolin e tij drejtues në
familje, rol që i është dhënë nga Perëndia. Bëni
ç’është e mundur që të vini në pah anët më të mira
të tij. Ndërsa e ndihmoni, kjo do të bëjë që të vihen
në dukje anët tuaja më të mira.

Së treti, nderojeni burrin tuaj me mendime të
mira për të. Sandra Udruf Milholand shkroi këto
mendime:

Gra, kini kujdes kur mblidheni për kafe me
shoqet në punë apo në lagje. Kam vënë re se burrat
shpesh «lakohen» ca si tepër në ato të mbledhura
dhe një interval llomotitjesh për burrat në mëngjes
mund të ketë një ndikim të pandjeshëm por të
fuqishëm në mënyrën se si një grua e trajton burrin
e saj në mbrëmje. Susan ankohet për burrin e saj,
Ana ankohet për të vetin dhe gratë e tjera vazhdojnë
bisedën duke u ankuar për burrat e tyre, gjithashtu.
Duke u pajtuar me mendimin se «burrat janë të
gjithë njësoj», secila ushqen ankesat e tjetrës.

Do doja t’ju bëja thirrje që ta thyeni atë rreth me
të vërtetë veskeq. Filloni duke menduar mendime të
mira për burrat tuaj dhe herën tjetër që do të dëgjoni
shoqet tuaja të luajnë lojën «A nuk është burri i
tmerrshëm» jepni vetëm përgjigje pozitive. Ngrejeni
lart burrin tuaj në sytë e të tjerëve.»

Ju lutem të luteni me mua: »Perëndi, faleminderit
për planin Tënd për familjen. Faleminderit për të
gjitha gratë që të nderojnë Ty, sepse kanë vendosur
të ndjekin Jezusin. Ato janë një burim force për ne.
Faleminderit për gratë që ndjekin kryesimin e
burrave të tyre. Jepu atyre gëzimin që vjen si pasojë
e bindjes ndaj Fjalës Tënde. Forcoji familjet tona.
Bëj që burrat të jenë drejtues shpirtërorë dhe një
bekim për gratë dhe fëmijët e tyre. Faleminderit për
Jezusin dhe për privilegjin për të qenë në kishën e
Tij. Faleminderit që Ai është Shpëtimtari ynë. Në
emër të Tij lutemi. Amen.»

